
Semja millum: 

 

Felagið Føroyskir Sjúkrarøktarfrøðingar 

og  

Fíggjarmálaráðið 

 

Í sáttmálanum partanna millum, sum fór úr gildi 1. januar 2023, verða gjørdar hesar 

broytingar: 

 

Sáttmálin er galdandi frá 1. januar 2023 til 31. desember 2025 

• §5 galdandi frá 1. januar 2023 

• §§ 6, 7, 20, 31, 39, 40, 41 og 45 galdandi frá 1. januar 2024 

• §§ 24, 27 og 32 galdandi frá 1. januar 2025 

 

§ 5. Løn 

Lønartalvan hevur 15 lønarstig har 5,5% er ímillum hvørt lønarstig. Sjá annars 
lønartalvu fyri fastlønt og tímalønt. 

Lønartalva galdandi frá 01.01.2023, hækka øll lønarstig við 3,80% - sjá lønartalvu 

Lønartalva galdandi frá 01.01.2024, hækka øll lønarstig við 4,04% - sjá lønartalvu 

Lønartalva galdandi frá 01.01.2025, hækka øll lønarstig við 2,15% - sjá lønartalvu 

 

Flokking á stig 9 kann bert gerast við semju millum partarnar. 

 

§ 6. Flokkingar 

Flokkingaravtala millum Felagið Føroyskir Sjúkrarøktarfrøðingar og 
Fíggjarmálaráðið: 

Sjúkrarøktarfrøðilesandi – 1 til 3 árs lesandi ganga á stig: 1  

Sjúkrarøktarfrøðilesandi – 4 árs lesandi ganga á stig: 2  

Sjúkrarøktarfrøðingar ganga stigini: 3, 4, 5, 6, 7 og 8  

Varaleiðarar og toymisleiðarar ganga á stig 10  

Deildarleiðarar, funktiónsleiðarar og varaleiðari Gigni ganga á stig 11 

Leiðandi sjúkrarøktarfrøðingar, depilsleiðarar, fakligur stjóri Gigni, fyristøðufólk við 
viðgerðar- og hvíldarheim, ganga á stig 13 

Varastjórar á KS og SSH ganga á stig 14 

Varastjóri á LS gongur á stig 15 

 

Sjúkrarøktarfrøðingar settir í starv við master, PHD ella professara sum førleikakrav, fáa 
lønar- og setanarviðurskifti samsvarandi sáttmálanum hjá AKF. 

Deildarleiðarar, funktiónsleiðarar, varaleiðarar og toymisleiðarar, ið arbeiða eyka vaktir, 
verða løntir eftir starvsaldri sum sjúkrarøktarfrøðingur, eins og allar aðrar ásetingar í 
sáttmálanum eru galdandi.  

Heilsurøktari, ið tekur útbúgving sum sjúkrarøktarfrøðingur, flytur eftir lokna útbúgving 
yvir á lønarstigan hjá sjúkrarøktarfrøðingunum uttan lønarmiss. 

 

 

§ 7. Framhaldsútbúgving  

Fyri sjúkrarøktarfrøðingar við framhaldsútbúgving verða eftirlønargevandi 
førleikaviðbøtur latnar soleiðis: 

•   6  →   19 ECTS við    3% av lønarstig 6  

• 20  →   39 ECTS við    5% av lønarstig 6  

• 40  →   59 ECTS við    7% av lønarstig 6   

• 60  → 119 ECTS við    9% av lønarstig 6  

 

Tá sjúkrarøktarfrøðingur/leiðari arbeiðir eyka vakt, verður eftirlønargevandi 
førleikaviðbót givin fyri hvønn tíma og roknað soleiðis:  

• Viðbót samb. ECTS x 12/2080 

 

 

§ 20. Umlagdir tímar  

Gerst neyðugt at broyta kunngjørdu arbeiðstíðina í arbeiðsætlanini, skal hettar fráboðast 
við minst 72 tíma freist. Verður henda freist ikki hildin, skal viðbót á 15% av 
dagtímalønini á lønarstig i 6 gjaldast fyri umlagdu tímarnar. Umlagdir tímar er at skilja 
sum tíð, ið fellur uttan fyri ásettu arbeiðstíðina sambært arbeiðsætlanini, men ikki er at 
rokna sum yvirtíð. 

§ 24. Kvøld- og náttararbeiði 

Stk. 1. Fyri arbeiði millum kl. 17:00 til 23:00 verður fyri hvønn byrjaðan tíma útgoldið eitt 
vaktargjald á 20% (av dagtímalønini) og harumframt telur hvør tími 1 tíma og 10 min. í 
normi.  

Fyri arbeiði millum kl. 23:00 til 06:00 verður fyri hvønn byrjaðan tíma útgoldið eitt 
vaktargjald á 30% (av dagtímalønini) og harumframt telur hvør tími 1 tíma og 25,7 min. í 
normi.  

Stk. 2. Arbeiðir sjúkrarøktarfrøðingur meira enn 31 kvøld- og náttarvaktir í einum 
ársfjórðingi (roknað árliga frá 1. januar) verður fyri hettar meirarbeiði útgoldið eykagjald 
áljóðandi helvtina av áðurnevndu vaktargjøldum.  

Stk. 1 og 2 er eisini galdandi, tá arbeitt verður eftir §§ 25 og 26  

 

§ 27. Tilkalli- og samdøgurvakt 

Sjúkrøktarfrøðingum kann verða álagt hesar tilkalli- og samdøgurvaktir:  

• Vakt 1: Vakt frá heimi 

• Vakt 2: Vakt frá vaktstovu 

Sjúkrarøktarfrøðingurin hevur skyldu at møta beinanvegin, tá ið tilkalla verður.  

Í samband við vakt frá heimi metir arbeiðsgevarin, um teinurin millum heim og 
arbeiðsstað er ov langur. Um ov long tíð verður nýtt til ferðing, skal slagið av tilkallivakt 
broytast til vakt 2.  

Krøv til vaktstovu eru hesi: Telefon, sovi-, lesi- , skrivi- og skápspláss eftir tíðarhóskandi 
støði. Atgongd til WC/bað, tekøk og kuldaskáp. Rúmið skal ikki nýtast til annað endamál 
um dagin. Rúm og skáp skulu verða læst. 

Undir vakt 1, hevur sjúkrarøktarfrøðingurin rætt til flutning/hýruvogn eftir skjalprógvi til 
og frá arbeiðsstaðnum við uppkall. Verður egið akfar nýtt, verður skattskyldug viðbót 
latin á kr. 125,- fyri hvørt uppkall, galdandi fyri alla vaktina.  

 

Tilkallivakt:  

Ein planløgd tilkallivakt er treytað av, at arbeitt hevur verið 8 tímar í dagvakt. 

Ein tilkallivakt er partur av tí vanligu viku arbeiðstíðini sambært § 17 við hesum virðum 
fyri hvønn tíma: 

• Vakt 1:  1 tími = 30 min. í normi  

• Vakt 2:  1 tími = 45 min. í normi 

Tíðin, roknað frá boðsending til virkið arbeiði er liðugt, verður samsýnt við løn sum fyri 
yvirtíðararbeiði sambært § 23. men minkað við teimum virðum, sum standa í vakt 1 og 
vakt 2. Harumframt galda veitingarnar í § 24, stk. 1, § 25. og § 26. Boðsending verður 

lønt fyri hvønn byrjaðan tíma í virknum arbeiði. Hvør boðsending telur minst 1 tíma 
arbeiði. Fyri fleiri boðsendingar í sama tíma, verður bert samsýnt fyri 1 tíma. Hvílitíðin í 
§ 22 er galdandi. 

Um tilkallivakt ikki verður roknað við í ta vanligu viku arbeiðstíðina, verður hon roknað 
sum yvirtíðarløn. Verður álagt eyka tilkallivakt, skal hon umroknast til vanligar tímar og 
útgjaldast sambært § 23.  

 

Samdøgurvakt:  

Samdøgurvakt verður løgd til rættis á døgum, har virkið arbeiði ikki er lagt til rættis. Ein 
samdøgurvakt verður at rokna í tí álmanakkasamdøgri, tá teir flestu tímarnir liggja. 

Ein samdøgurvakt er partur av tí vanligu vikuarbeiðstíðini, sambært § 17, við hesum 
virðum um samdøgrið: 

• Vakt 1:  16 tímar í normi  

• Vakt 2:  20 tímar í normi 

Fyri fyrstu 8 tímarnar í virknum arbeiði verður ikki veitt eyka løn. Fyri virkið arbeiði meira 
enn 8 tímar verður yvirtíðarløn goldin sambært § 23. Tó skal eingin minking gerast við 
teimum virðum sum standa í vakt 1 og vakt 2. Harumframt galda veitingarnar í § 24, stk. 
1, § 25. og § 26. Boðsending verður lønt fyri hvønn byrjaðan tíma í virknum arbeiði. 
Hvør boðsending telur minst 1 tíma arbeiði. Fyri fleiri boðsendingar í sama tíma, verður 
bert samsýnt fyri 1 tíma. Hvílitíðin í § 22 er galdandi.  

Fyri samdøgurvakt í vikuskiftum og halgidøgum, verður undir øllum umstøðum, givin 
veiting fyri minst 8 tímar sambært § 25. og § 26.  

Um samdøgurvakt ikki verður roknað við í ta vanligu viku arbeiðstíðina, verður hon 
roknað sum yvirtíðarløn. Verður álagt eyka  samdøgurvakt, skal hon umroknast til 
vanligar tímar og útgjaldast sambært § 23.  

Stk. 2. Umlagdir tímar í tilkallivakt og samdøgurvakt: 
Gerst neyðugt at broyta kunngjørdu arbeiðstíðina í arbeiðsætlanini, skal hettar fráboðast 
við minst 72 tíma freist. Verður henda freist ikki hildin, eru ásetingarnar í § 20 galdandi. 

Stk. 3. Tá ið arbeiðsætlan sambært § 19 verður gjørd, eigur at verða miðað ímóti, at 
sjúkrarøktarfrøðingurin ikki beint eftir tilkalli/samdøgurvakt verður settur til vanligt arbeiði 
ella samdøgursvakt.  

Verður kortini álagt sjúkrarøktarfrøðinginum at hava vanligt arbeiði ella samdøgurvakt 
beint eftir tilkallivakt, og hann ikki hevur havt hvíld undir tilkallivaktini sum svarar til minst 
helvtina av tilkallivaktini (fyri samdøgurvakt 11 tímar), har av minst 4 tímar skulu vera 
millum kl. 23.00 og byrjanini av komandi tænastu, skal hann ikki byrja dagsarbeiði, 
samdøgurvakt ella fríganga, fyrr enn hann hevur fingið 8 tímar samanhangandi hvíld, 
roknað frá seinastu boðsending. 

§ 31. Avspákan 

Í serstøkum førum kann sjúkrarøktarfrøðingurin gera avtalu við leiðsluna um avspákan 
samb. § 23 og § 25 

Vunnin frítíð skal avspákast í heilum arbeiðsfríum døgum áðrenn 3 mánaðir eru farnir, 
og skal boðast frá seinast 72 tímar áðrenn avspákað verður. Letur hettar seg ikki gera, 
verður vunnin frítíð útgoldin sum yvirtíð.  

Verður fráboðað avspákan tikin aftur, skal hetta boðast frá í seinasta lagi 72 tímar 
áðrenn seinasta arbeiðsdag fyri avspákanina. Er ikki fráboðað rættstundis, skal tíðin 
samsýnast sum yvirtíð.  

 

§ 32. Tímalønt 

Tímalønt arbeiði eigur helst ikki at vera.  

Sjúkrarøktarfrøðingur, ið ikki er settur í fast starv, fær tímaløn. Tímalønin verður roknað 
í dagtímum sum 1/2080, í kvøldtímum 1/1783 og í náttartímum 1/1456, svarandi til 
starvsaldur av grundlønini hjá sjúkrarøktarfrøðingum. Sjá lønartalvu fyri tímalønt!  

Stk. 2. Um ein tímaløntur sjúkrarøktarfrøðingur verður settur sum avloysari fyri 
sjúkrarøktarfrøðing í hægri starvi enn tímalønt, verður lønin roknað í mun til árslønina á 
tí lønarstigi, ið galdandi er fyri hægra starvið, og annars sum nevnt omanfyri.  

Stk. 3. Tímalønt hava rætt til fast starv, um tilrættalagt arbeiði er í einum 
álmanakkamánaði.  

Stk. 4. Tímalønt fáa ókeypis tænastubúna. Har hetta ikki er gjørligt, verður latin ein 
viðbót á 1 kr. um tíman.  

Stk. 5. Starvsaldur verður roknaður fyri tímalønt arbeiði, um sjúkrarøktarfrøðingur kann 
prógva minst 59 tíma arbeiði í einum mánaði, uttan at hava verið í føstum starvi.  

Stk. 6. Verður umbiðin tímalønt vakt avlýst seinri enn 4 tímar, áðrenn arbeiðið átti at 
byrjað, verður løn goldin fyri alla vaktina.  

§ 10 er galdandi  

 

§ 39. Psykiatriviðbót 

Sjúkrarøktarfrøðingar, ið arbeiða á psykiatriskari seingjardeild, fáa psykiatriviðbót 
svarandi til 20% av dagtímaløn á lønartrin 6 fyri hvørja 8 tímars vakt.  

 

§ 40. DAT viðbót 

Sjúkrarøktarfrøðingur, sum er partur av DAT-toyminum á psykiatriska deplinum, fær 
eina mánaðarliga viðbót svarandi til 7% av grundlønini á lønartrin 6 uttan mun til 
setanarbrøk. 

§ 41. Dialysu viðbót  

Sjúkrarøktarfrøðingur, sum arbeiðir við dialysu, fær eina mánaðarliga viðbót svarandi til 
7% av grundlønini á lønartrin 6 uttan mun til setanarbrøk. 

 

 

§ 45. Heilsuskúli Føroya 

Lærarar settir við Heilsuskúla Føroya verða løntir sum sjúkrarøktarfrøðingar á lønartrin 
3 - 8 umframt hægstu ECTS gevandi viðbót 

 

 

 

 

Tórshavn 14. november 2023 

 

 

vegna    vegna 

Fíggjarmálaráðið   Felagið Føroyskir 

Sjúkrarøktarfrøðingar  

 

 

Ruth Vang     Óluva í Gong 

landsstýriskvinna    forkvinna 

 

 

 

Jan Mortensen    

stjóri lønardeildin    


